
ՆԵՐԱԾՈՒԹՅՈՒՆ  

Թեմայի արդիականությունը: Ժամանակակից հասարակությունն արմատական 

փոփոխությունների մի բարդ շրջան է անցնում: Դա անմիջականորեն ազդում է 

երիտասարդ սերնդի մտածելակերպի, գործելակերպի, հոգեբանության և արժեքային 

կողմնորոշումների վրա: Նա այդ գործընթացների մասնակիցն է, այդ արժեքների 

ժառանգորդն ու կրողը: Նրա առջև ծառանում է նոր ժամանակի պահանջներին 

համապատասխան վերափոխվելու, կարողությունները զարգացնելու և իրացնելու 

խնդիրը: Ներկայումս կրթությունը վերաճել է մի գործոնի, որը նպաստում է 

հասարակության մեջ մարդու դերի առավել արժևորմանը` զարգացնելով 

համակեցության, հանդուրժողականության, համագործակցության և արժեքային 

անհրաժեշտ որակներ: Կրթական միջավայրի և կրթության բովանդակության 

արդիականացման անհրաժեշտությունը պահանջում է ուսուցման ավանդական 

մոտեցումների և մեթոդների վերանայում, կրթության նկատմամբ պետական և 

հասարակական հոգածության արմատական բարելավում: Հայաստանի 

Հանրապետության կրթական համակարգը խորհրդային կրթական համակարգի 

ժառանգորդն էր և կազմավորվել էր նրա հենքի վրա: Խորհրդային Միությունում 

միասնական էին կրթական խնդիրները, մեթոդական սպասարկումը: Միասնական էր 

նաև արժեհամակարգը: Մեզ մնում էր միայն տեղայնացնել կենտրոնից եկած 

որոշումները: Անկախացումից հետո իրավիճակը կտրուկ փոխվեց: Կրթական 

համակարգի արմատական վերակառուցման պահանջը կախված էր օդում: Փոխվեց 

ժամանակաշրջանը, փոխվեցին նաև արժեքները, փոխվեցին արժեքային 

կողմնորոշումները, նախասիրություններն ու պահանջմունքները: Նոր իրավիճակը 

համարժեք մոտեցումներ էր պահանջում: Նոր խնդիրներ առաջ եկան, որոնք հրատապ 

լուծման կարիք ունեին: Շուկայական հարաբերությունների պայմաններում բազմաթիվ 

արժեքներ, որպես մանրադրամ, շուկա նետվեցին: Նորանկախ հանրապետության նոր 

սերնդի հասարակական կյանքի, արժեքների նկատմամբ ունեցած վերաբերմունքն ու 

բարոյական սկզբունքները տարբերվում էին նախորդներից: Կյանքը կառուցվեց նոր 

կանոնների և նոր նորմերի վրա: Նոր սերնդի համար ժամանակակից աշխարհն իր 

արժեքային 4 համակարգով բավականին բարդ ու անկանխատեսելի էր թվում: 

Կրթության հիմնախնդիրներով զբաղված մասնագետներին առաջադրված է ճշգրիտ 

որոշել և բյուրեղացնել այն գլոբալ արժեքները, որոնք անհրաժեշտ էին քսանմեկերորդ 

դարի քաղաքացուն: Իսկ որո՞նք են այդ արժեքները, և ի՞նչ մեխանիզմներով էին դրանք 

հասցվելու սովորողին: Այսօրինակ հարցերը քննարկումների նյութ էին դառնում:1 

Արագընթաց փոփոխությունների, նոր արժեքների այդ հորձանուտում երիտասարդ 

սերունդը դժվարանում էր իր համար արժեքային կողմնորոշումներ ձևավորել: 

Հետազոտության նպատակը և խնդիրները: Հետազոտության հիմնական նպատակն է 

ներկայացնել և ուսումնասիրել հանրակրթական դպրոցներում արժեքային 

համակարգի ձևավորումը աշակերտների մոտֈ Այդ նպատակների իրականացումը 

ենթադրում է կոնկրետ խնդիրների լուծում, որոնք էլ ապահովում են աշխատանքի 

տրամաբանությունն ու կառուցվածքըֈ Առաջադրված նպատակին հասնելու համար 

աշխատանքում առաջադրվել են հետևյալ խնդիրները՝  

 Վերլուծել հիմնախնդրի վերաբերյալ մասնագիտական գրականություն:  

 Պարզաբանել արժեքային համակարգի դերը դասաժամերինֈ  

 Լուսաբանել արժեքային համակարգի ձևավորման գործընթացը և յուրացումըֈ  

  

                                                           
1 Բաբանսկի Յու. Կ., Պոբեդանոսցև Գ. Ա., Աշակերտների դաստիարակությանը կոմպլեքսային 

մոտեցում, Երևան, 1987թ., 112 էջ: 

ԳԼՈՒԽ 1 

ՍՈՎՈՐՈՂՆԵՐԻ ԱՐԺԵՀԱՄԱԿԱՐԳԻ ՁևԱՎՈՐՈՒՄԸ ՀԱՆՐԱԿՐԹԱԿԱՆ 

ՈՒՍՈՒՄՆԱԿԱՆ ՀԱՍՏԱՏՈՒԹՅՈՒՆՈՒՄ 

1.1 «Արժեհամակարգ» հասկացությունը մանկավարժության մեջ 

«Արժեհամակարգ» հասկացությունը մանկավարժական գիտության մեջ ըմբռնվում է 

բավական լայն շառավիղով: Առավել ընդունված է այն ընկալումը, որ 

արժեհամակարգը մարդու բարոյական, գեղագիտական, հոգևոր, իմացական, 

մշակութային և էթնիկական արժեքների համախումբն է, որն անհրաժեշտ է անձի 

ներդաշնակ, բազմակողմանի ձևավորման և զարգացման համար: Արժեքների 

թվարկված համախմբերից որևէ մեկին գերապատվություն տալը կնշանակեր ոչ 

մանկավարժական մոտեցում խնդրին: 

Արժեհամակարգը լիակատար է և համեմատաբար ավարտուն բոլոր ներառված 

համախմբերի ներդաշնակ փոխլրացման պայմաններում: Ահա թե ինչու 

«արժեհամակարգ» հասկացությունը նաև զուրկ է խիստ որոշակի ստուգությունից: 

Արժեհամակարգի ձևավորման և նրա հարաբերական կայունության ապահովման 

համար հանրակրթության բնագավառում կարևոր և անփոխարինելի նշանակություն 

ունեն բոլոր ուսումնական առարկաները: Արժեհամակարգի մեջ կուտակված է 

անցյալի փորձը, որի յուրացումը աշակերտների մեջ ձևավորում է հայրենասիրության, 

սեփական ժողովրդի պատմության, նրա ստեղծած մշակութային արժեքների, 

գիտական նվաճումների համար հպարտության զգացում: Իսկ ակտիվ ճանաչողական 

գործունեության պայմաններում ձևավորված գիտելիքները աշակերտների մոտ 

վերածվում են համոզմունքների և կարողությունների: Այսօր աճող սերնդի 

դաստիարակության գործն ընթանում է տարբեր հանգամանքների ազդեցության 

ներքո՝ ժողովրդագրական, ազգային, մշակութային, ընտանեկան, կրթական, 

հասարակական, սոցիալական և այլն:  

Հաշվի առնելով բազմաթիվ այս և այլ հանգամանքներ՝ ժամանակակից 

մանկավարժության համար խնդիր է դառնում սովորողների ազգային գիտակցության 

ձևավորումը սեփական ժողովրդի պատմության ու մշակույթի հենքի վրա՝ չանտեսելով 

համամարդկային արժեքները: Կրելով վերոնշյալ և այլ հանգամանքների 

ներգործությունը, ընտրությամբ յուրացնելով դրանց ազդեցությունը՝ աշակերտը 

հաղորդակցվում է հասարակական մշակույթին և ձևավորվում իբրև 

ստեղծագործական անհատականություն: Ընդ որում՝ կրթական տարբեր 

աստիճաններում աշակերտն ունենում է աշխարհի նկատմամբ վերաբերմունքի 

տարբեր դրսևորումներ և հարաբերություններ: Վերաբերմունքն աշխարհի նկատմամբ 

և հարաբերությունը աշխարհի հետ, վերաբերմունք սեփական անձի նկատմամբ և 

հարաբերությունն ինքն իր հետ իրականացվում են հասարակական 

դաստիարակության համակարգի (ուսումնական հաստատություններ, 

հասարակական, պետական, խորհրդակցական մարմիններ, մանկապատանեկան 

կառույցներ, այլ) և տեղեկատվական տեխնոլոգիաների (հեռուստատեսություն, 

համացանցային լրատվական միջոցներ, մամուլ) միջոցով: Կինոն, թատրոնը, 

հեռուստատեսությունը, համացանցը ներգործում են աշակերտի անձի վրա ոչ միայն 

ինքնին՝ որպես տեղեկատվության աղբյուրներ, այլ նաև որոշակի տիպարների 

միջոցով, որոնք դրսևորվում են այդ «տեղեկատվական աղբյուրներից հոսող» 

հերոսների վարքագծում: Աշակերտները, իրենց տարիքային, սեռական և 

անհատական առանձնահատկություններին համապատասխան, հակված են 

նույնացնել իրենց այս կամ այն հերոսի հետ՝ յուրացնելով նրանց վարքի ձևերը, 

ապրելակերպը, հագուստը, կենցաղը, կյանքի ոճը և այլն:  

Աշակերտի արժեքների ձևավորման վրա ազդող գործոններից են ավանդական 

միջոցները, այսինքն՝ աշակերտի մեջ աշխարհի նկատմամբ վերաբերմունքի և 

հասարակության հետ հարաբերության, սեփական անձի նկատմամբ վերաբերմունքի 

ձևավորումը ընտանիքի և սոցիալական միջավայրի միջոցով: Սակայն սովորողների 

կողմից այդ միջավայրին բնորոշ արժեքների, կանոնների, չափանիշների, հայացքների 

յուրացումը միշտ չէ, որ համապատասխանում է հասարակության կողմից ընդունված 

արժեքներին և խրախուսելի չափանիշներին: Ավանդական միջոցների յուրացումը 

լինում է չգիտակցված՝ վարքի ընդունված կաղապարներն ընդօրինակելու միջոցով: 

Այս առումով իրավացի է Մ. Մոնտենը. «…Մենք որքան ասես կարող ենք պնդել մերը, 

սակայն սովորույթն ու համընդհանուր կանոնները մեզ քարշ են տալիս իրենց ետևից»:2  

 

 

                                                           
2 Մուդրիկ Ա. Վ., Դպրոցականի անձը և նրա դաստիարակությունը կոլեկտիվում, Երևան, 1986թ., 86 էջ:  

1.2 Արժեհամակարգային դաստիարակության առանցքը 

Աշակերտի արժեքների ձևավորման վրա ազդող մյուս գործոնը տարիքայինն է, երբ 

սովորողի արժեքային կողմոնորոշումները, արժեքային նախապատվությունները, 

վարքն ու բարոյահոգեբանական գծերը դրսևորվում են՝ ըստ տարիքային և 

կազմաբնախոսական առանձնահատկությունների:  

Արտաքուստ արժեհամակարգային դաստիարակության առանցքը դրսևորվում է 

աշակերտի վարքի ու շփման հարաբերությունների որոշակի մակարդակում՝ խոսքում, 

արտաքին տեսքում, ազատ ժամանակն անցկացնելու ձևում, ապրելակերպում և այլն:  

Տարիքային դաստիարակությանը բնորոշ են հակումը դեպի մշակույթի որոշակի 

շերտերը, կենցաղին բնորոշ արժեքների որոշակի աստիճանակարգությունը: Սակայն 

այստեղ ամենակարևորը մանկավարժների կողմից «աշակերտների մեջ կյանքի 

նկատմամբ դրական վերաբերմունքի, ապրած յուրաքանչյուր օրվա համար 

ուրախության զգացում ապրելու ունակության ձևավորումն է»:  Սովորողի անձի 

արժեքների ձևավորման վրա ազդող մյուս գործոնը միջանձնային 

հարաբերություններն են կամ իրենց համար հեղինակավոր, երևելի մարդկանց հետ 

շփումները (ծնողներ, ուսուցիչներ, մեծահասակներ, ընկերներ և այլն): Բնական է, որ 

այդ հեղինակավոր անձինք կարող են լինել նաև աշակերտի վրա ներգործող 

հասարակական այս կամ այն կազմակերպությունների անդամները, դպրոցի տնօրենը, 

դասղեկը, ուսուցիչը և այլն: Աշակերտը նրանցից կարող է ստանալ արժեքների 

վերաբերյալ ինչպես դրական մոդելներ, այդպես նաև բացասական: Ընդսմին՝ 

բացասական մոդելները հակում ունեն ձևավորվելու ավելի արագ և անդառնալի 

բացասական ազդեցություն կարող են ունենալ սովորողի անձի արժեքային ճիշտ 

դաստիարակության վրա: Հետևաբար արժեքների դաստիարակության այս 

բնագավառը պահանջում է մանկավարժական խստագույն վերահսկողություն և ըստ 

հարկի՝ նաև միջամտություն: Աշակերտի արժեքների ձևավորման խնդիրները 

բնականաբար լուծվում են ոչ միայն ընտանիքում, այլ նաև ուսումնական 

հաստատություններում՝ ուսումնադաստիարակչական գործընթացի միջոցով: 

Ուսուցման դաստիարակչական ներգործությունը օբյեկտիվ օրինաչափություն է, 

որովհետև աշակերտների համար ուսուցումը գործունեության հիմնական տեսակն է, 

դրա համար էլ այն կարևոր դեր է կատարում նրանց անձի ձևավորման գործում: 

Ուսուցման գործընթացի դաստիարակչական ներգործության հարուստ աղբյուր է բուն 

գործընթացի բովանդակությունը, որովհետև ընտրելով դաստիարակչական առումով 

հիմնական գաղափարները, օրենքները և հասկացությունները՝ ուսուցիչը 

հնարավորություն է ստանում առարկայական ծրագրերի բովանդակության յուրացման 

միջոցով աշակերտների մեջ սերմանել քաղաքական, իրավական, բարոյական, 

գեղագիտական, բնապահպանական և այլ գիտելիքներ ու վերաբերմունք: Կրթության 

բովանդակության հետ միասին ուսուցման մեթոդները ներգործում են աշակերտների 

ճանաչողական ունակությունների վրա՝ նրանց հնարավորություն տալով ստացած 

գիտելիքները կյանքում օգտագործելու ըստ նպատակի: Հայրենասիրությունն այն 

մեծագույն արժեքն է, որ հարգանք ու պատկառանք է հարուցում, նույնիսկ երբ 

դրսևորվում է հակառակորդի կամ թշնամու մոտ: Ի դեպ, յուրաքանչյուր ուսուցիչ ունի 

որոշակի հեղինակ կամ ստեղծագործություն, որը նրան ամենադյուրին կերպով է 

օգնում իր մանկավարժական խնդիրները լուծելու, տվյալ դեպքում՝ 

հայրենասիրության բարձրագույն արժեքը սաների հոգիներում սերմանելու համար:  

Ուսուցչի քաղաքացիական դիրքորոշումը, ձգտումը՝ դաստիարակել բարձր արժեքներ 

կրող քաղաքացիներ, նրա մտահորիզոնը, հասարակական լայնախոհությունը, սերը 

երեխաների նկատմամբ ուսումնական գործընթացի արժեքային դաստիարակչական 

ներգործության բարձրացման կարևոր պայմաններից են: Ընդ որում՝ 

դաստիարակչական խնդիրների լուծումը պայմանավորված է նաև նրանով, որ 

ուսուցիչը համագործակցային փոխհարաբերությունների միջոցով նախատեսում է 

աշակերտների ոչ միայն մտավոր, այլև բարոյական, գեղագիտական ու ֆիզիկական 

դաստիարակության խնդիրների նկատմամբ համակողմանի մոտեցում: Ուսուցման 

գործընթացում լուծվում են սովորողների կրթական, դաստիարակչական կամ 

արժեքային և ընդհանուր զարգացման խնդիրները: Դրա համար յուրաքանչյուր դասի 

դաստիարակչական խնդիրների լուծումը նախատեսում է ոչ թե մեկուսացված կամ 

առանձին մոտեցում, այլ գիտելիքների ու կարողությունների, արժեքային որակների, 

կամքի, բնավորության, զգացմունքների, հոգեբանական տարբեր դրսևորումների 

միաժամանակյա և փոխկապակցված մոտեցում: Եթե դուք ունակ եք որոշելու երեխայի 

ունակությունն ու նրա ուժը, դուք պետք է գիտենաք, որ ամենամեծ ուրախությունը՝ 

դժվարությունների հաղթահարման, նպատակին հասնելու, գաղտնիքի բացահայտման 

ուրախությունը հաղթանակի բերկրանքն է ու ինքնուրույն դառնալու, տիրելու ու 

տիրապետելու երջանկությունը: Յուրաքանչյուր դասի ժամանակ ուսուցիչը որոշակի 

դաստիարակչական խնդիրներ է լուծում՝ հաշվի առնելով տվյալ առարկայի և թեմայի 

ուսումնասիրման հիմնական խնդիրները, որոնք ներկայացված են առարկայական 

ծրագրերում: Նա առանձնացնում է ընդհանուր դաստիարակչական խնդիրները, որոնք 

առանձին աշակերտների մոտ հաճախակի են դրսևորվում: Ուսուցիչը ուսուցման 

կազմակերպման տարբեր ձևերի ընտրության միջոցով (անհատական, խմբային, 

էքսկուրսիա, դասղեկական ժամ, արտադասարանական միջոցառումներ և այլն) 

առավել արդյունավետ է դարձնում աշակերտների արժեհամակարգային 

դաստիարակչական խնդիրների լուծումը: Օրինակ՝ խմբային աշխատանքի ժամանակ 

աշակերտները սովորում են ուշադրությամբ վերաբերվել միմյանց, միասին 

հաղթահարել դժվարությունները, միասին ձեռք բերել հաջողություներ, լսել հակադիր 

կարծիքներ, ընդօրինակել միմյանց և այլն: Հասակակիցների խմբում աշակերտն ավելի 

ազատ է արտահայտում իր մտքերն ու դատողությունները, գործում է անկաշկանդ, 

ինչն էլ նպաստում է ուսուցման արդյունավետ կազմակերպմանը: Անհատական 

աշխատանքում դաստիարակվում է աշակերտների ինտելեկտուալ 

պատրաստականությունը դժվարությունները հաղթահարելու գործում, ձևավորվում են 

համառության, ինքնավերահսկման ընդունակություններ: Հատկապես դեռահասների 

առանձնահատուկ զգացմունքայնությունը, ինքնասիրությունը, որ հաճախ 

արտահայտում է նրանց ինքնահաստատման և հասուն երևալու ձգտումը, 

մանկավարժից պահանջում է անհրաժեշտ նրբանկատություն, հարգանք դեռահասի 

անձի նկատմամբ»: Ելնելով վերոգրյալից՝ կարող ենք եզրահանգել, որ արժեքային 

համակարգի ձևավորումը ժամանակակից դպրոցի գերխնդիրն է և մշտապես պետք է 

լինի մանկավարժների ուշադրության կենտրոնում:  

Նորմերը, որոնք ձևավորվել են հասարակության մեջ, հանդիսանում են 

արժեհամակարգերի բարձրագույն դրսևորումները (այսինքն իշխող տեսակետներն 

այն մասին, թե որը համարել լավ, ճիշտ կամ ցանկալի)ֈ Արժեք և նորմ 

հասկացությունները տարբերվում ենֈ Արժեքները` վերացական, ընդհանուր 

հասկացություններ են, իսկ նորմերը` որոշակի իրավիճակներում մարդկանց 

վարվելակերպի կանոներն են կամ առաջնորդող սկզբունքներըֈ Արժեհամակարգերը, 

ձևավորվելով հասարակության մեջ, մեծ դեր են խաղում, քանի որ ազդում են նորմերի 

վրաֈ 

Արժեքներ կարող են համարվել. 

1. Առողջությունը 

2. Սերը, ընտանիքը, երեխաները, տունը 

3. Մտերիմները, ընկերները, շփումը 

4. Ինքակառավարումը աշխատանքի մեջֈ Աշխատանքից հաճույք ստանալը 

5. Նյութական բարեկեցությունը 

6. Հոգևոր արժեքները, հոգևոր աճը, կրոնը 

7. Ժամանցը` հաճույք, հոբբի, զվարճանք 

8. Ստեղծագործական ինքնադրսևորումները 

9. Ինքնակրթությունը 

10. Սոցիալական կարգավիճակը և դիրքը հասարակության մեջ 

11. Ազատությունը (խոսքի, ընտրության և այլն) 

12. Կայունությունը 

Կարող են լինել նաև այլ արժեքներֈ Տարբեր մարդկանց մոտ արժեքների 

գերակայությունը տարբեր էֈ Անգետը  իրերին մեծ արժեք է տալիս, քան իրականում 

ունեն բնության մեջ, և սխալ պատկերացումներ է կազմում բարու և չարի մասինֈ 

Արդյունքում նա ձգտում է հասնել նրան, ինչն իրեն բարիք է թվում` առողջության, 

փառքի, հարըստության, սակայն իր ձգտումների մեջ նա անցնում է բնության կողմից 

գծված որոշակի սահմանը` այսինքն, ընկնում է իր կրքերի և պատկերացումների 

պատճառով ստեղծված թակարդըֈ3 

  

                                                           
3
 Մանասյան Ն., Հանրակրթության արժեքային համակարգը, «Մանկավարժություն» գիտամեթոդական 

վերլուծական ամսագիր, 2004թ., N1/2, էջ 6-15: 

ԳԼՈՒԽ 2 

ԳԱԼԻՔ  ՍԵՐՈՒՆԴՆԵՐԻ  ԱՐԺԵՔԱՅԻՆ ՀԱՄԱԿԱՐԳԻ  ՁԵՎԱՎՈՐՈՒՄԸ 

2.1 Արժեքների ձևավորումը գալիք սերնդի մոտ 

Երեխաների կրթության մասին խոսելիս՝ մենք հաճախ օգտագործում ենք 

«արժեքներ» հասկացությունըֈ Բոլորս կարևորում ենք արժեքների ձևավորումը գալիք 

սերնդի մոտ և միգուցե այդ բառին ինչ-որ ենթագիտակցական իմաստ ենք հաղորդումֈ  

Արժեքը  երևույթ է մեր կյանքում, որի դիմաց մենք գին ենք վճարելֈ Վճարի «արժույթը» 

կարող է տարբեր լինել՝ տվայտանքներ, հույզեր, այլ արժեքների զոհաբերություն, 

հարազատների, հայրենակիցների կամ նախնիների կորուստ, կորցրած հող, հայրենիք 

և այլնֈ Արժեքը հնարավոր չէ ստանալ հեշտությամբ, այն պետք է վերապրել, 

անցկացնել քո միջով, զգալ ու գիտակցելֈ Այդ ամենի դիմաց մենք ստանում ենք 

իմաստներ, քանի որ արժեքներն են իմաստավորում կյանքըֈ Առանց արժեքների 

կյանքը դատարկ էֈ Հեշտ, առանց կորուստների և հաղթահարումների ապրելն երբեք չի 

երջանկացնում հենց այն պատճառով, որ չի բերում արժեքների ձևավորմանֈ 

Արժեքների մեծ մասը սնվում է էթիկական նորմերից, ձևավորվում է դրանց շնորհիվֈ 

Էթիկական նորմերը անհրաժեշտ են մարդկանց համակեցությունը ապահովելու 

համար՝ դրանք պարտադրում են հրաժարվել ցանկալիից հանուն ընդհանուր շահիֈ 

Դրանք տարբեր են ոչ միայն տարբեր հասարակություններում, այլև անգամ 

հասարակության տարբեր շրջանակներում, նույն երկրի տարբեր տարածքներումֈ 

Նորմերը տարբեր են քաղաքում և գյուղումֈ Էթիկական նորմերը մեզ թելադրում են 

վարքագիծ, և որքան դրանք ավելի պահանջկոտ են, այնքան ավելի լուրջ 

արժեհամակարգ է պետք ձևավորել, որպեսզի մարդը բնականորեն դրանց 

համապատասխանիֈ  Զարգացած մշակույթները ունեն զարգացած էթիկական նորմերֈ 

Երբ դրանք քայքայվում են, պահանջները նվազում են, առաջանում են 

արժեհամակարգային խնդիրներֈ Ահա թե ինչու առաջին հայացքից անվտանգ թվացող 

տարատեսակ «ազատությունները» իրենց հետ մեծ վտանգներ են բերումֈ 

Եթե էթիկական նորմերը ծառի արմատներն են, իսկ արժեքները՝ բույնը, ապա 

բարոյականությունը դրա սաղարթն էֈ Բարոյական է այն ամենը, ինչը նպաստում է 

արժեքների պահպանմանը և չի հակասում դրանցֈ Անբարոյական է ամենը, ինչը դեմ է 

արժեքներին և բերում է դրանց քայքայմանֈ Օրինակ, ցանկացած հասարակության մեջ 

անբարոյական է դավաճանությունը միայն այն պատճառով, որ այն արժեզրկում է 

խոստումըֈ Եթե խոստումն արժեք չլինի, մարդկանց համակեցությունը կվերածվի 

մղձավանջի, քանի որ կվերանա փոխադարձ վստահությունըֈ Հենց դրանով է 

վտանգավոր, օրինակ, կոռուպցիան, քանի որ այն դավաճանություն է հանրությանը 

տված խոստմանըֈ 

Երբ փլուզվում են արժեքները, խախտվում է համակեցությունը և տարածվում 

անբարոյականությունըֈ Մարդիկ դժբախտանում են, տնտեսությունն անկում է 

ապրում, հանցագործությունները դառնում են համատարած, կյանքը կորցնում է 

իմաստի զգալի մասը, մարդիկ սկսում են հեշտությամբ իրար կոտորելֈ 

Հենց այս պատճառով է, որ կրթության հենքը և գլխավոր իմաստը պետք է դառնա 

արժեհամակարգի ձևավորումըֈ Դպրոցը պետք է լինի օրինակելի տարածք, ուր 

հաստատուն են էթիկական նորմեր, ուր աշակերտները սովորում են դրանց 

համապատասխանելֈ Հաճախ դպրոցը ստիպված է պայքարել հանրության մեջ 

տարածված արատների դեմ և այդ պայքարում պարտավոր է հաղթելֈ Դպրոցում 

կյանքը չի կարող հեշտ լինել երեխայի համար՝ նա պետք է զգա և՛ ցավ, և՛ 

ուրախություն, ունենա թե դժվարություններ, թե հաղթանակներֈ Դպրոցում աշակերտը 

պետք է ընկալի համակեցության նորմերի իմաստը և ընդունի դրանքֈ Այդ ամենի 

պտուղը կլինեն իրական արժեքները, այլ ոչ թե թելադրված, անգիր արած, բայց 

աշակերտի համար ոչինչ չնշանակող ճշմարտություններըֈ Եթե մենք կարողանանք 

կառուցել դպրոցներ, որոնք կձևավորեն արժեքներ աճող սերնդի համար, կունենանք 

աշխարհի ամենալավ և ամենաիմաստալից կրթական համակարգըֈ4 

 

 

 

 

 

 

 

 
                                                           
4
 Ա. Ե. Օլշաննիկովա, Հույզեր և դաստիարակություն, Երևան, 1985թ., 84 էջ: 

2.2 Ազգային արժեքային համակարգը առարկայի դասավանդման ընթացքում  

 

Փորձենք հասկանալ թե ի՞նչպես է ձևավորվում ազգային արժեքային համակարգը 

առարկայի դասավանդման ընթացքում:  Կրթության զենքը և գլխավոր իմաստը պետք 

է դառնա արժեհամակարգի ձևավորումըֈ Նախատեսվում է, որ դպրոցն ավարտող 

յուրաքանչյուր աշակերտ պետք է՝  

 լինի հայրենասեր և պատրաստ ծառայելու հայրենիքի պաշտպանության գործին, 

կարևորի ազգային-պետական մտածողության և գործելակերպ ունենալը և դրսևորի 

դրան հասնելու ձգտում ու կամքֈ  

 Ունենա ազգային ինքնագիտակցություն  

 Կարևորի ազգային հիմնախնդիրների լուծման գործում իր մասնակցության 

անհրաժեշտությունը,  

 Ունենա արդարության, լավատեսության և պատասխանատվության զգացում,  

 Գիտակցի ներկան և ապագան կերտելու խնդրում ազգային պատմության դերը,  

Գիտակցի իր ժողովրդի նյութական և հոգևոր արժեքները պահպանելու 

անհրաժեշտությունըֈ 

Գիտակցի, որ կյանքում իր համար կարևորագույն արժեքներից են լինելու 

գիտելիքները,  աշխատանքային հմտությունները, մասնագիտական վարպետությունը 

և այլն… Ուսուցման գործընթացում լուծվում են սովորողների կրթական, 

դաստիրակչական կամ արժեաքյին և ընդհանուր զարգացման խնդիրներֈ Դրա համար 

յուրաքանչյուր դասի դաստիրակչական խնդիրների լուծումը նախատեսում է ոչ թե 

մեկուսացված կամ առանձին մոտեցում, այլ գիտելիքների ու կարողությունների, 

արժեքային որակների, կամքի, բնավորության, զգացմունքների, հոգեբանական 

տարբեր դրսևորումների միաժամանակյա և փոխկապակցված մոտեցումֈ Ուսուցման 

նպատակները բազմազան են, սակայն առանձնացնենք նրանցից մեկը՝ զինել 

աշակերտներին ազգային արժեքներովֈ Այդ նպատակին հասնելու համար 

անհրաժեշտ է լուծել կրթադաստիրակչական մի շարք կարևոր խնդիրներֈ 

 1. Սովորողներին զինել ամբողջական գիտելիքներով: Այդ գիտելիքները մեծապես 

կօգնեն հասկանալ ու իմաստավորել հայ ժողովրդի անցյալն ու ներկան, դասեր քաղել 

պատմությունիցֈ  

2. Գաղափար տալ հայ մշակույթի, քաղաքակրթության նրա առաջացման ու 

զարգացման օրինաչափությունների, առանձնահատկությունների մասինֈ 

Ծանոթացնել հայ ժողովրդի մշակույթային արժեքների և համամարդկային 

նվաճումների հետֈ  

3. Ցույց տալ ժողովրդի աշխատասիրությունը, ազատ, խաղաղ և ստեղծագործ 

աշխատանքի նրա բնածին ձգտումըֈ Ներարկել սեր և հարգանք աշխատանքի, 

աշխատավոր և բարիքներ ստեղծող մարդկանց նկատմամբֈ  

4. Պատկերացում տալ մեր ժողովրդի կյանքի ու կենցաղի, ապրելակերպի ու 

ավանդույթների, վարքի ու բարքի մասին, հասկանալի դարձնել, թե ինչպես են ապրել 

ու աշխատել մեր նախնիները, ինչպես են ընտանիք կազմել, սնվել ու հագնվելֈ Այս 

գիտելիքները սովորողներին կմոտեցնեն մեր ազգային արմատներին ու ակունքներինֈ 

5. Դաստիրակել խորը հայրենասիրություն, ձևավորել հայրենիքի, ազգային 

պետության ու ժողովրդի նկատմամբ ազգային արժանապատվություն ու 

հպարտություն, անմնացորդ սիրո ու հարգանքի խոր զգացումֈ  

6. Հասնել այն բանին, որ  Հայաստանի վաղվա քաղաքացին գիտակցի իր անմիջական 

մասնակցության անհրաժեշտությունը ազգային հիմնախնդիրների լուծման, անկախ 

պետականության կերտման, հայրենիքի բարգավաճման և վերածնության գործինֈ  

7. Նպաստել մարդասիրությն և սոցիալական արդարության ոգով տոգորված 

ժամանակակից ազատ ու գիտակից անհատի և քաղաքացու ձևավորմանըֈ  

8. Ձևավորել սեփական գործունեությունը հանդուրժողականության և մարդու 

իրավունքների ինչպես նաև համամարդկային բարոյական սկզբունքներին 

համապատասխան կառուցելու պահանջմունք ու կարողությունֈ  

9. Ձևավորել գիտակից վերաբերմունք համամարդկային գլոբալ հիմնախնդիրների, 

բնական աղետների, մարդկության ճակատագրի և ապագայի նկատմամբֈ  

10. Զարգացնել սովորողների ճանաչողական, տրամաբանական, ստողծագործական 

մտածողությունը հաղորդակցական, համագործակցային և ինքնուրույն 

գործունեության կարողություններն ու հմտությունները․  

 խթանել սովորողների ճանաչողական ակտիվությունը, մտածողության 

ինքնուրույնությունը, սեփական գիտելիքներն ինքնուրույն լրացնելու և հարստացնելու 

կարողություններըֈ  

 Սովորեցնել տեղեկատվության աղբյուրներից օգտվելու, ժամանակակից 

տեղեկատվական հեղեղի մեջ կողմնորոշվոլու, անհրաժեշտ տեղեկությունը ճիշտ 

ընտրելու, մշակելու, վերաձևակերպելու, այսինքն՝ գիտելիք կառուցելու 

կարողություններֈ  

 Զարգացնել սովորողների զգայական ընկալման, մտավոր և հուզական 

ճանաչողության բոլոր տեսակներն ու կամային որակները (լսողություն, տեսողություն, 

կամք, համառություն) և մտավոր գործողությունները (համեմատում, համադրում և 

այլն)ֈ 

 

 

 

2.3 Անձի արժեհամակարգի ձևավորման աշխարհայացքային նախադրյալները 

Անձնային արժեքների խնդիրը քննարկվել է տարբեր գիտակարգերի 

շրջանակներում և տրվել դրանց բազմաթիվ սահմանումներ: «Անձնային արժեք» 

հասկացությունը կիրառվում է տարբեր նշանակություններովֈ Սակայն միասնական 

կարծիք այս հասկացության սահմանման վերաբերյալ գոյություն չունիֈ 

Գրականության մեջ առանձնացնում են «արժեք» հասկացության առավել քան հարյուր 

սահմանումներ, որոնցում առաջարկվում են տվյալ խնդրի դիտարկման տարբեր 

մոտեցումներ և կողմերֈ Մեր առջև նպատակ ենք դրել խմբավորել տարբեր 

տեսություններում անձի արժեքների վերաբերյալ ներկայացվող տեսակետները, ինչը 

հնարավորություն կտա բացահայտելու արժեքների ձևավորման հիմնական 

օրինաչափություններըֈ Մասնագիտական գրականության վերլուծության 

արդյունքները ցույց են տալիս, որ յուրաքանչյուր հասարակություն, սոցիալական 

խումբ, հասարակական խմբավորում ստեղծում է իրեն հատուկ ընդհանուր և 

յուրահատուկ արժեքային համակարգեր և վարքականոններ, որոնք արտահայտում են 

նրանցում գերակայող հետաքրքրությունները և նպատակներըֈ Այդ հասարակությանը 

պատկանող մարդը ընդունում է դրանք որպես իր վարքի չափանիշֈ Անձնային արժեքը 

մարդու մասին գիտությունների՝ փիլիսոփայության, հոգեբանության, 

մանկավարժության, սոցիոլոգիայի և այլ գիտությունների կարևոր խնդիրներից մեկն էֈ 

Չնայած որ արժեքների հոգեբանական սահմանումների մեծամասնությունը հիմնվում 

են արժեքների և արժեքային կողմնորոշումների փիլիսոփայական և սոցիոլոգիական 

հայեցակարգերի վրա, անձնային արժեքների հոգեբանական հասկացումը էապես 

տարբերվում է այլ գիտություններում արժեքների մեկնաբանությունիցֈ Անձի 

տեսություններում «անձնային արժեք» հասկացությունը մեր Անձի արժեքային 

համակարգի ձևավորման և շարժընթացի խնդիրը ընդունված է դիտարկել հոգեկան 

զարգացման ընդհանուր օրինաչափությունների համատեքստումֈ Այն 

անմիջականորեն կապված է տարիքային զարգացման առանձնահատկությունների 

հետֈ  

Արժեքային համակարգի ձևավորումն անհնար է պատկերացնել հասարակությունից, 

մարդկանց հետ շփումից զատֈ Անձի արժեքների համակարգը ձևավորվում է 

սոցիալականացման ընթացքում ինտերիորիզացիայի (ներքնայնացման)՝ 

հասարակական-քաղաքական, բարոյական, գեղագիտական իդեալների 

(հասարակական փորձ և մշակույթ) յուրացման միջոցով, որոնք բնորոշ են տվյալ 

սոցիալական հանրությանըֈ Արժեքային համակարգի ձևավորումն ընթանում է 

դաստիարակության և կրթության ընթացքում սոցիալական փորձի յուրացման 

միջոցովֈ Անձնային արժեքները ձևավորվում են սոցիալականացման ամբողջ 

ընթացքում 

Անձի արժեքների համակարգը հիմնված է այն հասարակության 

գաղափարախոսության վրա, որին նա պատկանում էֈ Տարբեր 

գաղափարախոսությունների դեպքում առաջնությունը կարող է տրվել տարբեր 

արժեքներիֈ 

Այսպիսով, ըստ մասնագիտական գրականության վերլուծության արդյունքների, 

անձնային արժեքների մասին պատկերացումները կարելի է ներկայացնել հինգ խմբով. 

արժեքը՝ որպես պատկերացում, դիրքորոշում, արժեքը՝ որպես պահանջմունք կամ 

շարժառիթ, արժեքը՝ որպես իմաստ և որպես հասարակության կենսագործունեության 

արդյունքֈ Անձի արժեքային համակարգի ձևավորման և շարժընթացի խնդիրը 

ընդունված է դիտարկել որպես հոգեկան զարգացման ընդհանուր օրինաչափությունֈ 

Այն անմիջականորեն կապված է տարիքային զարգացման 

առանձնահատկությունների հետֈ Այդ գործընթացում հատկապես կարևորվում է 

ներքնայնացման գործընթացը՝ որպես սոցիալական խմբի արժեքներից անցում դեպի 

անձնային արժեքներըֈ Արժեքային համակարգի ձևավորման գործում անհրաժեշտ է 

հաշվի առնել ինչպես օբյեկտիվ, այնպես էլ սուբյեկտիվ մի շարք գործոններ, որոնց 

թվում են սոցիալական պայմանները, անձի սոցիալականացման բնութագրիչները, 

շարժառիթային ոլորտի առանձնահատկությունները և անձնային բնութագրիչներըֈ 

Արդի մանկավարժության կարևոր պահանջներից է երեխաների արժեքային 

համակարգի ձևավորումը: Հանրակրթության գլխավոր նպատակը անհատին ոչ միայն 

գիտելիքներով զինելն է, այլև նրա մեջ բարոյական որոշակի հատկանիշներ 

ձևավորելը: Այսինքն՝ առանցքային է համարվում սովորողների մտավոր, հոգևոր, 

ֆիզիկական և սոցիալական ունակությունների համակողմանի և ներդաշնակ 

զարգացումը, նրանց պատշաճ վարքի և վարվելակերպի ձևավորումը: Ինչպես ամբողջ 

աշխարհում, Հայաստանում էլ այսօր արժեքային կրթությունը հասարակությանը 

հուզող խնդիրներից մեկն է: ՀՀ Հանրակրթության պետական չափորոշչում 

սովորողների արժեքային համակարգի ձևավորումը ներառված է որպես կրթության 

բովանդակային բաղադրիչ: Այս փոփոխությունների ժամանակաշրջանում, երբ 

ժամանակակից աշխարհը լեփ-լեցուն է բազմաթիվ դրական և բացասական 

դրսևորումներով, երբ շարունակում են ավելանալ մանկատներն ու ծերանոցները, երբ 

փողոցում հանդիպում ենք մուրացկան և անօթևան երեխաների, յուրաքանչյուրիս 

համար հրամայական խնդիր է դարձել անհատի մեջ արժեքային համակարգի, 

հանդուրժողականության և վարվելակերպի որոշ հատկանիշներ ձևավորելը: 

Աշխարհաքաղաքական այս վայրիվերումների ճանապարհին կարևոր դեր ունի 

ուսուցիչը՝ արժեհամակարգ ձևավորելու և հումանիստ, հայրենասեր, ընտանիքը 

կարևորող սերունդ դաստիարակելու գործում: Երեխաները դպրոց են գալիս տարբեր 

ընտանիքներից և նրանց համար ընդունված արժեհամակարգային չափանիշը 

պայմանավորված է իրենց միջավայրով: Յուրաքանչյուր դասի դաստիարակչական 

խնդիրների լուծումը նախատեսում է արժեքային որակների, կամքի, բնավորության, 

զգացմունքների, հոգեբանական տարբեր դրսևորումների միաժամանակյա և 

փոխկապակցված մոտեցում:  Ուսուցիչը ուսուցման կազմակերպման տարբեր ձևերի 

(խաղ, էքսկուրսիա, դասղեկական ժամ, արտադասարանական միջոցառում, հարց ու 

պատասխան) ընտրության միջոցով առավել արդյունավետ է դարձնում աշակերտների 

արժեհամակարգային դաստիարակչական խնդիրների լուծումը:  

Այսօր հասարակության սոցիալ-տնտեսական արագ տեղի ունեցող 

փոփոխությունները հանգեցրել են սոցիալական և անհատական արժեքների 

համակարգի որակական փոփոխությունների, որոնց համընթաց քայլող և դրանից 

բխող ուսումնադաստիարակչական խնդիրներն արդյունավետ լուծող կրթական 

համակարգ ունենալու արդի պահանջը հանգեցրել է հանրակրթության հարափոխման: 

Որպեսզի յուրաքանչյուր ուսումնական առարկա սովորողների համար անձնային 

նշանակություն ստանա, անհրաժեշտ է, որ դասի ընթացքում ստեղծվի 

ստեղծագործական, համագործակցության մթնոլորտ, խրախուսվի իմացական 

ցանկացած գործընթաց, խրախուսվի յուրաքանչյուր նախաձեռնություն, յուրաքանչյուր 

իմացական փորձ: 

Հարկ է նշել, որ սովորողների արժեքային համակարգի ձևավորման և այն ամուր 

հիմքերի վրա դնելու խնդիրը ներկայումս դպրոցի գլխավոր առաքելությունը պետք է 

լինի: Դա կապվում է ներկայիս ստեղծված աշխարհաքաղաքական պայմանների հետ, 

երբ մեր երկիրը հայտնվել է ազգային անվտանգության ապահովման, պետական 

մտածելակերպ ունենալու, ապագայի մարտահրավերներին դիմակայելու խնդրի, մեզ 

փոխանցված արժեքների փոխակերպման վտանգի, ազգի ինքնության պահպանման 

խնդիրների առջև: Հենց այստեղ է, որ պետք է առանձնակի կարևորվի առարկայի 

դասավանդման ընթացքում սովորողների մեջ համամարդկային ու ազգային 

արժեհամակարգի ձևավորման խնդիրը: Այսօր կրթությունը պետք է դառնա մեզ 

դարերով ավանդված ազգային, մշակութային, հոգևոր արժեքների փոխանցողն ու 

պահպանողը: Ազգային արժեքների ձևավորումն ու պահպանումն այսօր դպրոցի 

կարևորագույն նպատակներից է: Ներկայումս, երբ տարբեր ժողովուրդներ ու ազգեր 

ձուլվում անհետանում են, գերակա ռազմավարության նշանակություն ունեցող 

հիմնախնդիր է դառնում ազգային արժեհամակարգի ձևավորումն ու զարգացումը: 5  

                                                           
5
 Սուխոմլինսկի Վ. Ա., Սիրտս նվիրում եմ երեխաներին, Երևան, 1977թ., 317 էջ: 

ԵԶՐԱԿԱՑՈՒԹՅՈՒՆ 

 Ելնելով վերոգրյալից՝ կարող ենք եզրահանգել, որ արժեքային համակարգի 

ձևավորումը ժամանակակից դպրոցի գերխնդիրն է և մշտապես պետք է լինի 

մանկավարժների ուշադրության կենտրոնում: Այս հետազոտական աշխատանքը 

շոշափում է մի այնպիսի թեմա, որը անկասկած շատ մեծ նշանակություն ունի 

Հայաստանի և հայ ժողովրդի համարֈ  

Արժեհամակարգի ձևավորման և նրա հարաբերական կայունության ապահովման 

համար հանրակրթության բնագավառում կարևոր և անփոխարինելի նշանակություն 

ունեն բոլոր ուսումնական առարկաները: Դպրոցում սովորողները ծանոթանում են 

հազարամյակների կենսագրություն ունեցող հայկական քաղաքակրթությանը, նրա 

առաջացման ու զարգացման օրինաչափություններին, ձեռքբերումներին, ստեղծած 

արժեքներին և համամարդկային նվաճումներին, ինչպես նաև՝ այդ ճանապարհին հայ 

ժողովրդի դժվարություններին ու կորուստներինֈ Արժեհամակարգի  ուսումնասիրման 

շնորհիվ ձևավորվում է ազգային դիմագիծ, պետականամետ մտածելակերպ ունեցող, 

հայ ժողովրդ և հայոց պետականության դերը համաշխարհային պատմության 

համատեքստում պատկերացնող, հայոց ազգային և համամարդկային 

արժեհամակարգը կրող պատասխանատու անձ ու քաղաքացիֈ Այդ իսկ պատճառով 

արժեաքյին համակարգի ձևավորումը ժամանակակից դպրոցի գերխնդիրն է և 

մշտապես պետք է լինի մանկավարժների ուշադրության կենտրոնումֈ Յուրաքանչյուր 

աշակերտ պետք է իմանա, որ որպես հայ՝ ո՞րն է իր անելիքն այստեղ՝ հայրենիքումֈ 

Ազգային գաղափարախոսությունը պետք է հուշի սեփական պատմական 

առաքելությունը, որտեղ ամենակարևորը հայրենիքը սիրելն է իրական սիրովֈ Հենց այս 

պատճառով է, որ կրթության հենքը և գլխավոր իմաստը պետք է դառնա 

արժեհամակարգի ձևավորումը, իսկ երբ վերանում են արժեքների  ձևավորման 

ազգային և համամարդկային ընդհանրական չափանիշները, և վարքի կարգավորիչ են 

դառնում իրավիճակն ու պահի նպատակահարմարություն, արժեհամակարգի 

գոյությունը կամ բացակայությունը դառնում է ազգային հասարակական 

կարևորության խնդիր, որովհետև արժեհամակարգը պետք է ձևավորվի ազգային 

հոգևոր-բարոյական ընդհանրականության հիմքի վրա: 

